
Национальной библи-
отекаысь Йӧскалык но 
шаертодон литерату-
рая но библиографияя 
центр бордын ужась 
«Удмурт шаер» клублы 
туэ 40 ар тырмиз.

100 презентация
Та клублэн нырысетӥ пу-

миськонэз ортчиз 1984-тӥ 
арын 26-тӥ толшоре, уж-
рад сӥземын вал удмурт 
югдытӥсьлэн, кылбурчилэн 
Максим Прокопьевлэн 100 
ар тырмонэзлы. Со дырысен 
«Удмурт шаер» клуб трос пу-
миськонъёс ортчытӥз ини 
тодмо писательёсын, то-
досчиосын, артистъёсын, 
эмчиосын, Быдӟым ожысь 
ветеранъёсын... Татын радъ-
яськыло литература сярысь 
кенешонъёс, выль книгаосын 
тодматсконъёс, удмурт калы-
клэн дано адямиосызлы, кол-
лективъёслы сӥзем ӝытъёс.

«Удмурт шаер» клублэсь 
ортчем сюрессэ учконо 
ке, солы кутскон сётӥз Ле-
нин нимо (али Националь-
ной) биб лиотекалэн кивал-
тӥсезлэн воштӥсез Галина 
Калинина, ӵапак со ӵектӥз 
Ленин нимо библиотекаын 
таӵе клуб кылдытыны. Нош 
солэн нырысетӥ кивалтӥсез 
луиз библиотекаысь шаерто-
донъя но национальной лите-
ратурая отделлэн кивалтӥсез, 
С. Самсонов писательлэн куз-
палыз Мария Самсонова. 

1988-тӥ арысен та клубез 
валтӥз Удмуртиысь культура 
удысысь дано ужась Надежда 
Бочкарёва. Надежда Нико-
лаевна быгатӥз клуб котыре 
биняны удмурт тодосчиосты, 
культура удысын ужасьёсты. 
Бӧрысь ужез азьланьтӥз Уд-
муртиысь культура удысысь 
дано ужась Надежда Лимо-
нова, нош та вакытэ «Удмурт 
шаер» клубез нуэ библиотека-
ысь Йӧскалык но шаертодон 
литературая но библиогра-
фияя центрлэн кивалтӥсез 
Татьяна Николаева.

— Туала вакытэ со клуб 
гинэ ӧвӧл ни, со — презента-
циос ортчытъян площадка: 
книгаослы, мылкыдъёслы, 
тодмо лыдпусъёсты пусъёнлы 
яке тунсыко адямиосын тод-
матсконлы. Та аръёс ӵоже «Уд-
мурт шаер» клублэн матысь 
эшъёсыз но юрттӥсьёсыз лу-
изы ини Историяя, кылъя но 
литературая Удмурт инсти-
тут, Удмурт кун университет, 
Удмуртиысь Писательёслэн 
огазеяськонзы, Удмурт театр, 
«Удмурт Кенеш» но «Удмурт 

нылкышно кенеш» огазеясь-
конъёс но трос мукетъёсыз, — 
шуэ Татьяна Васильевна.

Трос аръёс ӵоже ини клу-
блэсь пумиськонъёссэ радъян 
бордын тырше Удмуртиысь 
культура удысысь дано ужась, 
Йӧскалык но шаертодон ли-
тературая ёзэтысь валтӥсь 
библиотекарь Галина Серге-
ева. Галина Александровна 
пусъе: калык ужрадъёсазы 
туж яратыса лыктэ.

— 40 ар ӵоже дорамы 
15 сюрслэсь ятыр адямиос 
ветлӥзы ни. Финляндиысь, 
Венгриысь, Эстониысь, Фран-
циысь куноос но вуылӥзы. 
Туала лыдӟисьёс вылӥ дунъ-
яло тодмо писательёслэсь 
Вячеслав Ар-Сергилэсь, Та-
тьяна Черновалэсь, Елена 
Миннигараевалэсь гожъямъ-
ёссэс. Соослэн творчествозы-
лы сӥзем ӝытъёсы трос ка-
лык люкаськылӥз.

Клубе ветлӥсьёслы озьы 
ик туж ярало тунсыко адями-
осын пумиськонъёс. Кылся-
рысь, тросэзлы кельшиллям 
Удмуртилэсь кунпуссэ но 
куншетсэ кылдытэм тодмо 
суредасьлэн Юрий Лобанов-
лэн, биология наукаосъя док-
торлэн Виктор Туганаевлэн, 
Удмуртиысь наука удысысь 
дано ужасьлэн, профессор-
лэн Татьяна Владыкиналэн, 
Удмуртилэн Кун премиезлэн 
лауреатэзлэн, удмурт дэрем 
вурисьлэн Татьяна Москви-
налэн ӝытъёссы.

Лыдӟись доры книгалэн 
вуэмез — котькуд писатель, 
кылбурчи, тодосчи, лыдӟись 
понна бадӟым шумпотон. 
«Удмурт шаер» клубын берло  

дыре трос авторъёслэн ужъ-
ёсынызы тодматсконъёс 
ортчылӥзы. Тодам лыктэ, кы-
зьы 120 интыем заламы уч-
кисьёсмылы пуксён инты ӧз 
тырмы Ольга Туктаревалэн 
«Бабушки из Бураново. Как 
это было» книгаеныз тодмат-
сконэ вуэм куноосмылы. Клу-
бын 100 котыр выль книгаос-
лы презентация ортчытэмын 
ни, — шуэ Галина Сергеева.

Вунонтэм 
пумиськонъёс

Надежда Лимонова 30 ар-
лэсь кема тыршиз Йӧскалык 
библиотекаын. Со пӧлысь 
ог 18 арзэ кивалтӥз «Удмурт 
шаер» клубен. Ужзэ нуыны 
ӧдъякуз, солы трос юрттӥз 
Надежда Бочкарёва. Надежда 
Петровна ас вакытаз быгатӥз 
аслыз мыло-кыдо ужась ко-
манда люканы, соин та клуб 
сярысь трос калык тодӥз:

— Котькуд пумиськонлы 
рос-прос дасяськисько вал, 
— тодаз вае Надежда Лимо-
нова. — Ӧтёно куно сярысь 
ивор люкасько, тодыны тыр-
шисько, кыӵе адями со. Пи-
сатель, тодосчи ке, книгаоссэ 
лыдӟыса потӥсько. Библио-
текаын ужась эшъёсы юртто 
вал калыкез люканы, сцена-
рий гожтыны. «Удмурт шаер» 
клуб туж кулэ ужез ӝутӥз ук 
— асьме калыклэсь культу-
разэ, историзэ, литературазэ 
утён-вӧлмытонэз. Мыным та 
пумиськонъёс чылкыт омы-
рез шокчем кадь вал. Куке 
ог-огзэс тодӥсьтэм, мурт адя-
миос татчы люкасько, собере 
матысь эшъёс кадь люкись-
ко. Котькуд пумиськон мон 

понна бадӟым шумпотон но, 
«ликбез» но вал анай кылме 
волятонъя, калыкен кусып 
тупатонъя, визьмо, дано, га-
жано удмурт адямиосын тод-
матсконъя-кенешонъя.

Али кадь ик син азям Уд-
муртиысь калык писателен 
Семён Самсоновен пумись-
конмы. Нырысь ик паймытӥз 
пыдаз гын сапегъёсын лык-
тэменыз, тусызъя — огшоры 
воргорон. Мынам, солэсь усто 
произведениоссэ лыдӟем 
адямилэн, мукет образэз йы-
рам вал. Нош вераськыны 
ӧдъяз но, романъёсызлэсь но 
вылӥе лобиз кадь! Ужрад орт-
чем бере писатель шуиз: кы-
зьы мон туннэ вераськи, озьы 
ноку но уг вера ни, соин ик 
дунъяны кулэ котькуд мину-
тэз, котькуд верамез, котькуд 
пумиськонэз. Семён Самсо-
новлэн та кылъёсыз бере ӵош 
ужась эшъёсылы шуи: басьто-
но диктофон. Куноосмылэсь 
вераськемъёссэс гожтыса 
кельтоно, архив лэсьтоно, ту-
спуктылоно.

Надежда Петровналэн ик 
йыраз малпан лыктӥз уст-
ной мемуаръёс кылдытон 
сярысь. «Удмурт шаерлэн» 
та эшшо одӥгез ӟеч пытьы-
ез. Клубе ваньзэсты люканы 
уг луы бере, библиотекарьёс 
асьсэос нимо-дано удмуртъёс 
доры вуылӥзы. Озьы 100-лэсь 
уно тодмо, визьмо адямиос-
лэн асьсэ сярысь верамъёссы 
Йӧскалык библиотекалэн ар-
хиваз утисько. Туннэ нунал-
лы соос оцифровать каремын 
ини. Ужрадъёсысь туспук-
тэмъёсын, пумиськонъёсы 
пыриськылэм адямиосын но 

6 альбом дасямын. Соосты 
учкыса-лыдӟыса но вала-
но: «Удмурт шаер» клублэн 
ӝытъёсыз тунсыко но шуныт 
мылкыдын ортчо.

— Литературовед Алексей 
Ермолаев огпол шуиз, тӥляд 
пумиськонъёсады критикаез, 
лэчыт вераськонэз уг тырмы. 
Мыным потэ, со понна вань 
Писательёслэн огазеяськон-
зы. Нош «Удмурт шаер» клу-
бын даллашытэк вераськон 
луыны кулэ, отын котькудӥз 
малпанъёссэ усьтыны мед 
дӥсьтоз. Зэмзэ но, милям 
ӝытъёсамы возьдаськись 
адями но дӥсьтӥсьгес луылӥз 
кадь.

Тодам лыктэ: Удмуртиысь 
культура удысысь дано ужась, 
кылбурчи Владимир Котков 
пумиськонамы висьысагес, 
мылкыдтэк вуиз. Нош ужрад 
сыӵе ӟеч но тунсыко радъясь-
киз, Владимир Котков бӧрысь 
шуиз: висёнэ ик ортчиз кадь. 
Профессор Фома Ермаков 
абдратӥз сомында тодон-ва-
ланэныз но аспӧртэмлыко 
юмореныз. Трос кузя пумись-
конэ вуылӥзы вал алнашъёс, 
тодмо кылбурчиослы Иосиф 
Ивановлы но Иосиф Бобров-
лы сӥзем ӝытъёсамы. Соку 
пайми алнашъёслэн эрико, 
шаплы луэмзылы, ас калыке-
нызы, вордскем палъёсыны-
зы данъяськыны быгатэмзы-
лы, мылкыд сётэмзылы. Кык 
ар талэсь азьло Историяя, 
кылъя но литературая Удмурт 
институт история наукаосъя 
докторлы Галина Никитина-
лы сӥзем ужрад ортчытӥз вал. 
Соос али но тау каро «Удмурт 
шаер» клубамы Галина Арка-
дьевна сярысь лэсьтэм фильм 
понна. Кема аръёс ӵоже соин 
ӵош тыршем эшъёсыз-тодос-
чиос, та видеоез учкыса, шу-
изы: ми та адямиез быдэсак 
ӧм усьтэ, ӧм лыдӟе на вылэм, 
— вера Надежда Лимонова.

Удмуртиысь культура уды-
сысь дано ужась, кылбурчи Та-
тьяна Чернова «Удмурт шаер» 
клубе кемалась дырысен вет-
лэ. Татын солэн юбилеезлы 
сӥзем ӝыт но книгаосызлы 
презентациос ортчылӥзы. 
Клубез ӟечкыласа, солэн таӵе 
чуръёсыз кылдӥзы:

Сӥё-дано «Удмурт шаер» —
Таӵе клубез шедьтод ни шер.
Тонэ быдэс удмурт дунне
Ӟечкыланы ни вамыштэ.
Нош кин ӧз вуы на татчы,
Мазэ ке но ялан ыштэ.

________

Галина СЕМЁНОВА

«Удмурт шаер» клублы — 40 ар

Чылкыт омырен шокчем кадь
250-лэсь уно пумиськонъёс — историын

Ленин нимо библиотекаын «Удмурт шаер» клублэн кенешез: 
библиотекарь Надежда Бочкарёва, литературоведъёс Анатолий Уваров, 
Пётр Поздеев, Фома Ермаков. 1989-тӥ ар.

